Победа лунӧн Коми Республикаӧс чолӧмалас «Русь» пилотажнӧй группа — Россияын вылыс тшупӧда пилотаж серти дыр кад чӧж уджалысь авиационнӧй группа.

Ода-кора тӧлысь 9 лунӧ Сыктывкарын петкӧдласны авиашоу, кутшӧмӧс сиӧма Айму вӧсна Ыджыд тышын Победалы. Ӧнія кадӧ зіля дасьтысьӧны мероприятие кежлӧ, бӧрйӧны авиашоу вылӧ площадка да стӧчмӧдӧны выступление уджтассӧ.

«Эска, мый авиашоу лоӧ бур козинӧн Победа лун кежлӧ, республикалы 95 во да мортлӧн медводдзаысь космосӧ лэбзьӧмсянь 55 во тыригкежлӧ. Тайӧ праздниксӧ вӧчны миянлы отсалісны миян уджъёртъяс Гражданскӧй авиация ассоциацияысь, Юрий Алексеевич Гагарин нима космонавтъясӧс дасьтан шӧринысь да Оборонно-промышленнӧй комплексын промышленникъяслӧн да асшӧр уджалысьяслӧн Россияса союз комиссияысь. Ме аттьӧала ставнысӧ, кодъяс дасьтӧны тайӧ ыджыд мероприятиесӧ, мый лоӧ миян республикаын медводдзаысь. Нимкодьпырысь видза кора Сыктывкарса олысьясӧс да гӧсьтъясӧс ода-кора тӧлысь 9 лунӧ Киров нима паркӧ. Эска, мый миянӧс виччысьӧ сьӧлӧмӧ мӧрччана да яръюгыд лоӧмтор», - пасйис Коми Республикаса Юралысьлысь могъяс недыр олӧмӧ пӧртысь Сергей Гапликов.

Дінмуса юрнуӧдысь пасйис, мый тавосянь заводитчас ыджыд ӧтувъя удж Гражданскӧй авиация ассоциациякӧд да Юрий Алексеевич Гагарин нима космонавтъясӧс дасьтан шӧринкӧд.

«Юрий Алексеевич Гагаринлӧн космосӧ лэбзьӧмсянь 55 во тыригкежлӧ Звёзднӧй городокын кырымалісны Космонавтъясӧс дасьтан шӧринкӧд ӧтувъя удж йылысь артмӧдчӧм, а ода-кора тӧлысь помын Ярославльын «АВИАРЕГИОН-2016» авиасалон нуӧдігӧн ми кӧсъям кырымавны Гражданскӧй авиация ассоциациякӧд артмӧдчӧм. Тайӧ отсалас миян республикалы сӧвмӧдны ичӧт да дінму авиация, туйдӧдны том йӧзӧс инженернӧй уджсикасъясӧ, сӧвмӧдны ӧтувъя удж авиация да космонавтика, наука да техника юкӧнын, сы лыдын вӧдитчыны миян Коми наука шӧринлӧн позянлунъясӧн. Тайӧ лоӧ Коми Республика кыпӧдан уджтас збыльмӧдӧмын ӧти воськолӧн, кутшӧмӧс ми вӧчам талун нин», - тӧдчӧдіс Сергей Гапликов.

«Русь» пилотажнӧй группа петкӧдлас ассьыс кужанлунъяссӧ Сыктыв ю берег вылын Киров нима парк дорын, Айму вӧсна Ыджыд тышын Победа лунлы сиӧм кыпыд мероприятиеяс бӧрын.

Сыктывкарын авиашоу котыртысьяс: ГРАЖДАНСКӦЙ АВИАЦИЯ АССОЦИАЦИЯ (пасйӧд:  АВИАСОЮЗ); «Ю.А. Гагарин нима КДНИИШ» ФКСУ (пасйӧд: Ю.А. Гагарин нима космонавтъясӧс дасьтан шӧрин); Оборонно-промышленнӧй комплексын промышленникъяслӧн да асшӧр уджалысьяслӧн Россияса союз комиссия (пасйӧд: ОПК ПАУРС комиссия).

*** «Русь» пилотажнӧй группасӧ лӧсьӧдӧма 1987 воын Россияса ДОСААФ-лӧн Вязьмаса велӧдчан авиационнӧй шӧрин подув вылын. Россияын сӧмын «Русь» эскадрильяса пилотъяс выступайтӧны «Альбатрос» Л-39 самолётъяс вылын – кокни реактивнӧй штурмовикъяс вылын, кутшӧмъясӧн Россия Федерацияса Воздушно-космическӧй вынъясын вӧдитчӧны кыдзи велӧдчан да тыш нуӧдан самолётъясӧн.

«Русь» пилотажнӧй группа – войтыркостса вылыс тшупӧда синхроннӧй пилотаж серти мастеръяслӧн котыр. 2011 восянь Вязьмаса ВАШ-ӧн да «Русь» пилотажнӧй группаӧн веськӧдлӧ лётчик-инструктор да группаса нуӧдысь Анатолий Марунько.

«Русь» пилотажнӧй группа участвуйтӧ ставроссияса да войтыркостса авиационнӧй салонъяслӧн уна праздникын. Группаса лётчикъяс эз нин ӧтчыдысь петкӧдлыны енэжын ассьыныс кужанлунъяссӧ Чехия, Эстония, Латвия, Украина, Дания, Белоруссия да мукӧд страна весьтын, кӧні найӧс вылӧ донъялӧны видзӧдысьяс да пыдди пуктӧны профессионалъяс.
